
Oe oe, oe oeeeeeee! ! ! 

Alavesen eta Realaren jarratzaileek 
Gasteizko kaleak bete eta girotu 

zituzten atzo 
JENDETZA, giroa eta eguraldia ikusi
ta, edozein kanpotarrek pentsa zeza
keen Gasteizko jaiak martxoan izaten 
direla, Alde Zaharrak jai kutsua bai
tzuen atzo goiz partetik. Baina ez , ez 
zen abuztua , eta ez, ez ziren blusak 
kaleetan zeudenak, Realaren eta Ala
vesen jarratzaileak baizik. Derbiak 
Realaren bi mila zale inguru ekarri 
zituen Gasteiza, eta, Alavesen jarra
tzaileekin batera , Alde Zaharrean 
jaun eta jabe izan ziren futbolzaleak. 

Eguerdirako Alde Zaharreko Aizto
gile kalea jendez gainezka zegoen, 
urdina eta txuria nagusi zirela. Bon
bo hots, ikurrin, garrasi eta kantuen 
artean, kalimotxo eta garagardo 
katxiak ikus zitezkeen zaleen eskue
tan. Neurketak mesede handia egin 
zien tabernei , ez baita maiz gertatzen 
igande goiz batean horrenbeste beze
ro egarri egotea. Baina alkoholak bati 
baino gehiagori ez zion mesede han
dirik egin, ez behintzat lurrean eseri
ta eta burua eskue n artean zuten 
hainbat gazteri. Etxerako bidean zen 

adindu batek atalondo 
baten eskaileretan 
botata zegoen gazte 
batengana jo eta «minik 
hartu al duzu? , gaizki al 
zaude?»galdegin zion. 
Gaztea ezkerreko begia 
ireki eta «Oe oe, oe 
oeee ... ">esaten saiatu 
zen. Adindua, ezer uler
tu gabe, jendetzaren 
artean desagertu zen. 

Bien bitartean , gai
nontzekoek, alegia, zu
tik zeuden Alavesen zein 
Realaren zaleek arra
tsaldeko bostetan Men
dizorrotzan jokatu be
har zen neurketarako 
berotzen jarraitu zuten. «Oe, oe, oe , 
oeeeeeeee ... !!!» , horixe bi taldeen ja
rraitzaileek gustukoena zuten oihua. 
Eta oe, oe horiekin batera , talde bate
koek besteak zirikatzen eta bromak 
egiten pasa zuten goiz partea parti
dua hasi bitartean. Realzaleen aho-

Festa giroa nagusitu zen atzo 

Gasteizko kaleetan barna 

derbiaren atariko orduetan. Bi 

taldeetako jarraitzaileen 

arteko ikamikak etenik 

gabeko jarduna izan ziren. 

tsak Alavesekoenak baino gehiago 
entzun ziren; izan ere, Gasteizko tal
dearen kamiseta soinean zeramatza
tenjarratzaile gutxi zebiltzan kalean. 

«Gaur arratsaldean Alavesek Reala
ri irabazten utzi behar al dio?» , real
zale batzuei egindako galdera . «Ez dio 
zertan irabazten utzi , partidua Rea
lak irabaziko baitu!!!», dio buruan ile
orde gorria daraman tolosar batek. 
Alboan Salinasen elastikoa jantzita 
duen beste batek hori entzun eta 
barrezka «Zein polita den amestea!» 
esan eta «o e oe, oe oeeeeee ... !!» oihu
katuz jendearen artean galdu zen. 
Beste donostiar batek, kalimotxo 
katxiari tragotxo batzuk eman oste
an, serio-serio jarri eta zera dio: «Zor 
digute. Iaz Realaren laguntzagatik 
izan ez balitz, orain Alaves bigarren 
mailan egongo zen. Gainera, beraiek 
ez dute ezer galtzeko; guk, ordea, 
bai». 

Bazkaltzeko ordua iritsi zenean, 
askok katxiak otarteko ekin ordezka
tu zituzten. Gero eta gutxiago falta 
zen partidua hasteko , eta giroa gero 
eta beroagoa zegoen. 

